
ТОПОНИМДІК ЖҮЙЕДЕГІ АНТРОПОНИМДЕРДІҢ

 ӘЛЕУМЕТТІК МӘНІ

Қазақ топожүйесін қалыптасуындағы антропонимияның көрінісі негізінен, лингвомәдени негізде анықталады. Біз қарастырып отырған Байғанин, Мұғалжар, Ойыл, Темір аудандары топонимдерінің құрамында жеке есімдер мен әулетесімдерден (фамилия) жасалған топонимдер көптеп  кездеседі. Негізінен елді мекендер кісінің жеке атымен аталса, бірқатар жерлердің атауында әулетесімі қосарлана айтылады. Жекелеген адамдардың аты жөнімен аталатын географиялық объектілер атаулары сол нақты елді мекеннің негізін қалаған немесе сол төңірегінде тұрған, халық арасында, өз ортасында үлкен беделге ие болған кісі ататары кездеседі. Мысалы: Байғанин ауд. Абай, Байтілеу, Дияр, Қалдайбек, Жданово, Байғанин. Мұғалжар ауд. Алтыншаш, Аманкелді, Байбосын, Дмитриевск, Кузнецовск, Естемес, Ипантау, Қ.Жұбанов атындағы ауылдық округ, Трошкино,  Пушкино, Фенка. Ойыл ауд. Аманкелді, Ахметше көлі, Әжайып түбегі, Әлімбет құмы, Байбике, Бақтыарал, Балуанғали базы, Берсиев, Ботагөз бұлағы, Дайра қорымы, Дәулеттүбек, Екібай, Кәукен, Көсембай, Көмекбай төбе,  Жақсыбай, Жұмекен тоғайы, Наурызалы, Самай, Төрәлі, Темір ауд. Игібай, Мырзалы сай, Балуанбаз, Басықара, Кежәлі, Қонжар, т.б.   Көрнекті ғалым Э.М.Мурзаев «Елді мекендердің атауларында кісі есімдері, фамилиялары, лақап аты жиі кездесіп отырады дейді» [1;153 б]. Жоғарыдағы мысалдан көрініп отыр антропонимдердің топонимдер орнына жұмсалуын көрсетеді. Өйткені антропонимдер, топонимдер, этнонимдер, гидронимдер өзара тығыз байланысты. Сонымен халықтың тұрмыс тіршілігі, рухани байлығы, мәдени мұрасы, тіпті белгілі бір кезендегі саяси ұстанымы да көрініс тапқан адам аттарының қатысымен жасалған антропонимдерде қандай да  тарихи  оқиғаның, құбылыстың, жағдайдың болмыс бейнесі көрініп тұрады. Сондықтанда болса керек, діни наным сенім берік орныққан елді мекендер мен жер су, өзен, көл, құдық, т.б. атауларында мифтік бейнелер, пірлер мен әулиелер,  тарихи  тұлғалар есімдері де кездеседі. Қоғамдық орта, әлеумет өмірінің оқиға, өзгерістері тілдік деректермен таңбаланып, топонимияда өз ізін қалдырып отырған. Осы орайда аймақтағы елді мекен, жер су атауларының негізі ер адамдардың есімдермен аталатынын айту керек. Мысалы: Абай, Амангелді, Байғанин, Дияр,Балуанбаз т.б. ауылдар. Осы заңдылықтың өзі қоғамдық ортада ер адамдардың орны ерекше, салмақты істердің ер азаматтың мойында екенін көрсеткендей, ер адамды қадірлеу, сыйлау, ардақтау.

Ресейдің отаршылық саясатының салдарынан Кеңестік кезенде аймақтағы елді мекен, атаулары терең өзгерістерге ұшырап, орыс тілді атаулар көбейді. Мысалы: Байғанин ауданында Жданово, Мұғалжар ауданында  ауылдары Дмитриевск, Кузнецовск, Пушкино, Трошкино, Фенка ауылы т.б. Осындай жағдай тек Ақтөбе облысының топонимдеріне ғана тән емес, басқа да  орталық , солтүстік, оңтүстік облыстарында да кездеседі. Еліміз тәуелсіздігінің арқасында ежелгі атаулар қайтарыла басталады. Бұл қоғамдық әлеуметтік факторлардыңатаулардағы көрініс сонымен бірге оңтүстік Қазахстан аймағының топонимдік жүйесінде халықтың ежелден берігі діни нанымы, әдет-ғұрпы мен дәстүрі, әулие әмбиелердің есімдері географиялық атауларда кеңінен орын алып отырған. Оңтүстік Қазахстан облысында зерттеу жүргізген ғалым Қ.Рысбергенова аймақ агиотопонимдердің сипаттауда  және  топтастыруда ертедегі ислам қайраткерлерінің есімдеріне байланысты қалыптасқан баба, ата, ана, әулие этномаркерлі топонимдерге немесе никронимдер: Әзірет Сұлтан, Баба Ата немесе Ысқақ баба, Ибрагим Ата, Қарашаш Ана, Гауһар Ана, Қара Бура, Ақ баба, Әулие Ата, Укаш Ата әулие, ата баба, аналардың әруағына табынудың іздері болған [2; 58 б]. 

Қорыта айтқанда, кез келген халықтың болмысын, оның жер бетіндегі өмір тіршілігін дәйектейтін деректердің бірі – топонимдік жүйенің өзегін де мәдени-танымдық коннотацияға сәйкес антропонимдер құрайды.

Топонимдер жүйесіндегі онтологиялық жағынан антропонимдермен сабақтас қалыптасатын атаулар жүйесі - генотопонимдер.

Генотопонимдік атауларға негізінен жер бедерлері (өзен, көл, тау, жайлау т.б.) мен агиотопонимдер (әулие, киелі кісілердің жерленген жерлері) жатады. 
 Орталық  Қазақстандағы геронократиялық топонимдер туралы жазған  А .Жартыбаевтың диссертация жұмысында мынадай топтарға бөлінеді [3; 63 б]: 

1. Рулар құрамындағы аталық тармақтардың аталған жерлерді мекендеулеріне қатысты  және  ру басы ақсақалдар мен билердің есімдеріне қатысты қойылған атаулары. 

2. Ел қорғаны батырлар есімдеріне байланысты қойылған топонимдер 

Осы зерттеудің мазмұны мен нәтижелеріне сәйкес рулық құрамындағы аталық тармақтағы қатысты қойылған атаулар. Осы тұрғыдан Байғанин, Мұғалжар, ойыл, Темір аудандарда төмендегідей генотопонимдердің кездесетіндігін көрдік:

Мысалы, Байғанин ауданы бойынша: Құсшы ата. Үстірттің ортасындағы үлкен қауым. Аңыз әңгімелер бойынша Құмшы ата әулие құстар мен бүркіттердің қорғаушысы болған көрінеді. Мұнда XVII-XX ғасыр басы аралығында 500-ге тарта ескерткіштер жинақталған. Олардың ішінде тас қорғаушылар, арка, түрлі қойтастар, сағана тамдар бар. 
Мырзаның адыры. Сарытоғай селолық округі орталығының оңтүстігіндегі қырқа, мұнда кир кен орны бар. Мырзаның адыры деп аталатын себебі, мұнда Әлімнің атақты байы Мырза деген адам мекендеген, ол Сарының баласы болған. Мырзадан Рысқұл, Құттымбет, Жанбай, Жолдыбай, Әжімбет, Қайдас деген балалар тараған. Мырза өлген кезде өзі мекендеген қырқаның басына қойылған екен, осы себепті адыр Мырзаның есімімен аталған. 

Мұғалжар ауданы бойынша: Аманкелді ауылы. 1916 жылғы ұлт-азаттық көтерілістің басшысы Аманкелді Имановтың есімімен аталған.  
Бөжімтау – Жұрын ауылдық округінде. Осы ауыл тұрғыны Бөжімов Аққанбет Меккеге қажылыққа барып, дін жолын берік ұстанған адам болған. Оның әулеті осы тау баурайында мал баққан. Сол себепті тау «Бөжім тау» аталып кеткен. 
Ойыл ауданы бойынша: Байбике – Қаратал селосының оңтүстік батысында орналасқан мал қыстағы. Жоңғар шапқыншылығы кезінде ерлікпен ел қорғаған батыр қыздар  Байкен мен Бикеннің қаза тапқан жері.

Берсиев селолық округі өз атауын Шығанақ Берсиев есімінен алған (бұрыңғы орыс транскрипциясында, совет кезеңінде Чаганак деп аталынған). Шығанақ Берсиев атақты тары өндіруші, Ұлы Отан соғысы жылдарында өзінің алған рекордтық өнімдерімен қарапайым еңбеккерлердің еңбек майданында совет халқының жеңісіне үлкен үлес қосып қана қоймай, отанымызды даңққа бөледі. Осылайынша ол Ғ.Мұстафиннің «Шығанақ» романы мен атақты неміс жазушысы, бүкіләлемдік әдебиет классигі Бертольд Брехттің поэмасының әдеби кейіпкеріне айналды. Кенттің көне байырғы атауы, осы округтің орталығы Қаратал деп аталынады. 
Жұбекен тоғайы – Тілеубергенов Жұбекеннің атымен аталады. Ойыл бойында Шұбарши ауылының оңтүстігінде орналасқан. Уақытында Жұбекен медресе – мешіт ұстаған, оқыған адам болған. Елде бала оқытқан, 1928 жылы үлкендерге сауат ашу мектебін ашқан. Сол уақыттарда «Айқап» журналының басылымдарын ұстаған. Кейін 1937 жылдары қорқып, сол айналаға көмген дейді. Кейін 1962 жылдары ғалым Смағұл Смайловты Жұбекеннің балалары Құтқожа мен Қабыш ертіп келіп, сол көмілген бір сандық толы кітаптарды іздеп, таба алмапты. 
Көмекбай төбе. Қайыңды ауылынан 7 шақырым жердегі Қарасу елді мекенінің тұсындағы биік төбе. Бұл туралы ел ауызында мынадай аңыз бар. Көмекбай батыр бір жорықтан ауырып келіп, ұзақ уақыт сал болып жатқанда бір жерде жақсы емші бар деп естиді. Батырды туыстары емшіге апара жатқанда, жолда сол төбенің үстінде қайтыс болады. «Батыр үйде туып, түзде өледі» деп ағайындары сол төбеге жерлепті. Содан сол төбе «Көмекбай төбе» деп аталған. 
Сүлеймен ата - әулие, сынықшы болған адам. Осы күнге дейін ел ішінде сүрініп, сүйегін зақымдап жатқан адам ең алдымен «Сүлеймен атаға сыйындым!» десе ауруы лезде жазылып кетеді. 1997 жылы аудан көлемінде сынықшы атаның туғанына 90 жыл, ал 2007 жылы 100 жыл толу мерекесі аталып өтті. Оған еліміздің түкпір-түкпірінен қонақтар қатысты. Қазірде сынықшы атаның басына жаңа үй тұрғызылып, оған тәу етушілерге түнеу үшін жағдай жасалған. Ата қорымы Қаратал ауылының маңында, Ойыл селосынан 20 шақырымдай жерде.
   Темір ауданы бойынша:  Басықара – Ақжардан оңтүстігіне қарай Басықара батырдың есімімен байланысты шыққан жер атауы.
Бәшенкөл – елді мекен. Темір өзенінің сол жағында Шұбарши кенттік округіне қарасты жер аты. Назар руының тармағы Бәшендер қоныстанған көл ру атымен Бәшенкөл деп аталған.
Бекенсай – Терең сайлы ықтасыны бар малға жайлы жер атауы. Ертеде Бекен атты бай малдарын ықтап ұстаған.
 Кенжалы – осы жерден 25 шақырым жердегі Ойылға құятын бір өзеннің бойында Кенжалы атты батыр өледі. Сондықтан Кенжалы аталады.
Қонжар – жер аты, бір кезде кішкентай коллективті шаруашылық болған Қалмаққырылған станциясының жоғарғы жағында, Талдысай елді мекеніне жақын орналасқан. Шұбарқұдықтан 30 шақырым жерде, кейіннен Қалмаққырылған деген жерде қатты соғыс болып, қалмақтардың бірі қалмай жойылады да, тірі қалған қалмақ батыры бас сауғалап қашқанда, ожырай Бәйімбет пен Есеттің баласы Ақжол қуып жетіп, Хонтәжіні қанжармен жарып өлтіреді. Сол жер содан бері қалмақ батырының есімімен Қонжар (Хонтәжі жарылған) деп аталған.


Осы келтірген мысалдарда қазақ халқының белгілі би, батырлардың есімдері генотопонимдер ретінде кешенді зерттеу арқылы анықталған, әлеуметтік мәні ашылған. 

